
Юры Станкевіч – адзін з самых арыгінальных сучасных беларускіх 

празаікаў, у творчасці якога знаходзяць адлюстраванне найбольш вострыя 
праблемы жыцця народа, ствараецца мастацкая канцэпцыя сучаснай Беларусі. 
Як заўважае літаратуразнаўца В. І. Козіч, “нетрадыцыйныя, “няправільныя” 
творы Юры Станкевіча – гэта няпростая размова пра сённяшні дзень нацыі, пра 
пошукі чалавекам свайго гістарычнага месца, магчымасці самарэалізавацца ў 
постчарнобыльскай сітуацыі. Сканцэнтраванасць духоўнага зместу, чым 
вылучаюцца аповесці і апавяданні пісьменніка, сыходзіць з загадзя вынашанай, 
прадуманай, насычанай болем праблемы, убачанай у развіцці нашай беларускай 
супольнасці” [1, с. 47].  

Актуальная і для ХХІ стагоддзя праблема ўзаемаадносін паміж “сваімі” і 
“чужымі” ўздымаецца ў рамане “Любіць ноч – права пацукоў” (1998). Дзеянне 
адбываецца ў другой палове 1990-х гадоў у невялічкім правінцыйным горадзе 
Янаўску. Сюжэт твора засноўваецца на тым, што ў пакінуты дом на ўскраіне 
засяляюцца людзі з усходу. Аўтар не ўказвае іх нацыянальнасці, але вобраз 
“новых суседзяў” з’яўляецца адначасова пазнавальным, калі ўлічваць рэаліі 
1990-х, і ўніверсальным, калі разглядаць твор у кантэкце найноўшых сусветных 
геапалітычных змен, глабальнай міграцыі насельніцтва Усходу ў Еўропу і 
Паўночную Амерыку. Пісьменнік называе новых жыхароў Янаўска 
“чужынцамі”, “прыхаднямі”, “пошасцю”, “небрыддзю”, выяўляючы свае 
адносіны да няпрошаных гасцей. “Госці” паводзяць сябе як гаспадары і нават 
як заваёўнікі: чыняць бязладдзе, крадуць не толькі тое, што дрэнна ляжыць, 
гвалцяць мясцовых дзяўчат, распаўсюджваюць наркотыкі і, урэшце, 
падкупляюць органы ўлады і правапарадку (“...участковы <...> адводзіў вочы, у 
яго ўжо з’явілася іншамарка...” [2]). Мясцовыя жыхары прытрымліваюцца 
“залатога правіла беларуса” – “мая хата з краю” – і ніяк не рэагуюць на 
пагражальныя змены ў жыцці горада: “...суседзі, што жылі далей па вуліцы, 
займаліся кожны сваім і рабілі выгляд, быццам навакол нічога не 
адбываецца...” [2]. 

Спробы абараніць сябе прадпрымае толькі настаўніца Люба, якая разам з 
хворым сынам жыве зусім побач з “пацучыным гняздом”, з-за чаго яе 
гаспадарцы і маёмасці пастаянна наносіцца шкода. Яна вешае замкі, але іх 
крадуць, спрабуе асцярожна пасябраваць з жанчынамі чужынскай дыяспары, 
прыносіць ласункі іх дзецям... Гэта не дае ніякага выніку. Яна ідзе да 
міліцыянераў, якія, патупіўшы вочы долу, абяцаюць паглядзець, што можна 
зрабіць, але нічога не робяць. Прадчуваючы, што гэта зацягнецца, а трываць 
болей немагчыма, Люба піша ліст брату, просіць у яго падтрымкі і дапамогі.  

Даніла Прусак прыязджае ў Янаўск, але знаходзіць сястру забітай ва 
ўласным сараі, яе сын, галодны і заплаканы, хаваецца дома. Даніла хоча 
правасуддзя, спрабуе пагутарыць з галоўным у дыяспары, але нічога не 
атрымліваецца. Тады ён ідзе ў міліцыю – там абяцаюць разабрацца, але справа 
не рухаецца. Выпадкова ён знаёміцца са старым Антонам Пракопавічам па 
прозвішчу Кніга, якому таксама не падабаецца сітуацыя ў горадзе і які адзіны 
падрымлівае і дапамагае Данілу. Прусак трапляе ў міліцыю, дзе яго 
запалохваюць і саджаюць у камеру, але вязню ўдаецца збегчы: ён пакрысе 
выбірае цаглікі са сцяны. (Гэты эпізод рамана нагадвае апавяданне В. Быкава 
“Сцяна”, толькі Станкевічаў герой аказваецца больш шчаслівым.) Даніла пры 
дапамозе Кнігі выкрадае сына галоўнага чалавека ў дыяспары і ставіць 
прыхадням ультыматум: калі перасяленцы не з’едуць з мястэчка, сына “караля” 
больш ніхто і ніколі не ўбачыць. 

Чужынцы пакідаюць Янаўск, але фінал твора нельга назваць шчаслівым: з 
правінцыйнага мястэчка “госці” перабіраюцца ў сталіцу. Зло не знікла, а 
перамясцілася з аднаго кутка Беларусі ў іншы, і, трэба думаць, на новым месцы 
прыхадні працягнуць сваю згубную для мясцовага насельніцтва дзейнасць. 
Апошнія радкі твора нагадваюць апакаліптычны малюнак і не ўсяляюць надзеі 
на лепшае: сірата-даўнёнак “глядзеў бяздумна, як чырвоны дыск сонца 
ўздымаецца над даляглядам, высвечваючы друхлыя будынкі і кволыя, самотныя 
дрэвы і траву пад імі, і гаварыў 

мы грэбаныя псіхі” [2]. 
Нягледзячы на тое, што падзеі адбываюцца ў канцы мінулага стагоддзя, 

праблема “сваіх і чужых”, супрацьстаяння розных цывілізацый з’яўляецца 
актуальнай і зараз, і не толькі для Беларусі, а для ўсёй планеты. Нярэдка 
здараецца, што людзі, якія прыязджаюць у іншую краіну як бежанцы ці ў 
пошуках лепшай долі, пачынаюць “лезці ў чужы манастыр”, зневажаць 
карэннае насельніцтва і на правах пакрыўджаных і няшчасных парушаць правы 
гаспадароў. Але далёка не кожны можа супрацьстаяць тым, хто прыйшоў 
наводзіць свае парадкі. У Янаўску, які выступае мастацкай мадэллю Беларусі, 
народ не зважае на тое, што яго рабуюць і гвалцяць; што дзяцей прывучаюць да 
наркотыкаў і ператвараюць у нікчэмнасць; што тэрыторыю, якая спакон вякоў 

належала жыхарам нашай зямлі, захопліваюць і ганьбуюць, – пісьменнік, такім 
чынам, завастрае праблему інертнасці і абыякавасці беларусаў да ўласнай долі.  

Аўтар спрабуе данесці важную ідэю: у адносінах з “чужымі” нельга быць 
аморфнымі і талерантнымі, бо гэта пытанне будучыні народа і краіны. Падобны 
падыход досыць катэгарычны і нетрадыцыйны для беларускай літаратуры і 
нацыянальнай ментальнасці, але, думаецца, апраўданы. Вядома, нельга ставіцца 
варожа да прадстаўнікоў іншых народаў і культур, але ў нашых сілах і ў нашым 
абавязку адстойваць найперш уласныя інтарэсы і не дазваляць нікому 
зневажаць сябе і свой Дом. 

Лiтаратура 
1. Козіч, В. І. Сучасная проза: пошукі новай эстэтычнай змястоўнасці / В. І. Козіч //

Сучасны літаратурны працэс: тэндэнцыі і праблемы развіцця : дапаможнік. –
Мінск, 2010. – С. 41–50.

2. Станкевіч, Ю. Любіць ноч – права пацукоў [Электронны рэсурс] Ю. Станкевіч //
Беларуская палiчка : беларуская электронная бiблiятэка. – Рэжым доступу:
http://knihi.com/Jury_Stankievic/Lubic_noc_-_prava_pacukou.html. – Дата доступу:
12.03.2020. 

116 

http://knihi.com/Jury_Stankievic/Lubic_noc_-_prava_pacukou.html



